
Chiiyo 1: Bwami bwa Leza 
 

Mpalamo Mpati: Bwami bwa Leza bujanika koonse ooko kujanika kuti Jesu ngo Mwami 

akooko milawu yakwe nkwiitobelwa. Bwami bukomena aawo bantu bayingi nibasika 

kuzolemeka Leza alimwi kabamulemeka buzwide.  

 

Manjililo   

Awo Jesu naakapona munyika, wakaaba mabambe aakwe. Mabambe aaya alaambidwe 

tusika makkumi musanu amakumi aane alamusanu atubili mu Chizuminano Chipya.  

Luka 4:43 

Wakati, ‘Ndeelede kwaamba majwi mabotu aaBwami akuli aambi madolopo 

lubo, nkaambo nkankako kaambo nkindakatumwa’.  

Nchito 1:3 

Musule lyakupenga kwakwe, Wakalitondeezya kulimbabo mpawo wakabapa 

bukamboni buzwide butondeezya kuti muumi. Wakali tondeezya kulimbabo 

musule lyachiindi chamazuba makkumi aane alimwi wakaambula aatala 

aBwami bwa Leza.   

● Bwami bwa Leza nkooko Jesu nkwali Mwali alimwi milawu yakwe nkwiitobelwa.  

○ Aawo nitweezya kukomba Jesu akweezya kumubotezya, tuli zizyalwa zyamu 

Bwami bwa Leza.  

○ Oobu Bwami tabukonooli bwamaninina pe kuyoosika mane Jesu akaboole 

lubo alimwi zintu zyoonse zizochitwe zipya kaatachikwe chibi pe.  

 

Mizeezo Mipati  

Jesu ngo Mwami wesu Uululeme 

Lwaano lwamukozyanisyo: Mwami waku nyika ya Thailand  

Wakali Mwami wa Thailand, Mwami Bhumibol Adulyadej, wakali mwami mubotu 

loko. Wakalikuyanda loko mubala wamuntondo, aboobo bantu boonse bakali 

kuzwaata zibaki zyamubala wamuntondo aMuvulo woonse. Mulichimwi chindi 

naakachili kutonga, basilumamba bakatolwa bwami mu Thailand. Kwakaba kulwana 

mumigwagwa. Batobeli bafulumende bakalikulwana batobeli babasilumamba. Bantu 

boonse bakaba akuyeeya kuti zilabija loko. Mpawo wakaambula Mwaami. 

Wakambila bantu boonse kuti baleke kulwana babambile saluzyo. Mpawaawo 

kulwana kwakayimikila. Taakwe naba omwe wakapa mibuzyo ku Mwaami; bakachita 

biyo eezyo nzyakali waamba. Nansya kuti bakalimvwa kabachinyemede pesi taakwe 

chimbi pe nchibakali kukonzya kuchita. Mwaami wakali waambula alimwi kubotezya 

Mwaami wabo nchichakali chikoloondo kulimbabo kwiinda kulibotezya lwabo. 

 

● Bantu baku Thailand bakalemeka mwami wabo nkaambo bakali kumuyanda.  

● Jesu Mwami wesu uululeme. 

○ Uli aaluyando. Ulizi zyoonse. Ulijisi manguzu woonse. Nguwe wakaanza nyika. 

○ Ulijisi luzibo lululeme. Ulizi kuti zyoonse nga zilabeleka biyeni kabotu.  

○ Mubotu. Uyanda kuti kuchitike zibotu kunyika. Milawu yakwe njakuti 

zitubotele.  

○ Tweelede kuyanduula kubotezya Mwami wesu Jesu akuchita zyoonse 

Nzyawamba. Welede kulemekwa andiswe.  

 

Leza ulatwiita kuti tuyake Bwami Bwakwe  

Matayo 6:9-10 

Mbobu alimwi mbumweelede kukomba:   

‘Taatesu uulikujulu, alilemekwe zina lyako.  

Bwami bwako abusike, luyando lwako aluchitwe aanyika mbubo mbuli 

kujulu’.  

● Leza uyanda kuti tuyake Bwami Bwakwe aano aansi aanyika. Kuli nzila zyobile 

nzitunga tulabelesya kuyaka Bwami bwa Leza.  

○ Kuyungizya mweelwe wabantu balemeka Leza (bakafutulwa). Tweelede 

kwaabana majwi mabotu aaJesu abantu batamwizi. Tulawambuula aatala 

azeezi buniide mulichimbi chiiyo.  

○ Awumwi muntu alemeke Leza mubuzwide (kumabazu aabuumi woonse, 

amuzyiindi zyoonse) 

 

Leza ulatwiita kuti tulemeke mulizyoonse zintu  

Ba-Kolose 3:17 

Alimwi muli zyoonse zimuchita naa kwaamba, amukazichite mbuli bayiminizi 

ba Mwami Jesu, kupa kulumba kwiinda mulinguwe kuli Leza Taata.  

1 Ba-Korinto 10:31 

Alimwi nikuba nkunywa naa kulya, naa kuti zyoonse nzimuchita, amuzichite 

zyoonse mukupa bulemu kuli Leza.  

● Minchali yobile eeyi yoonse ilikusimya aakuti ‘zyoonse nzituchita’.  

○ Ba-Kolose: ‘Zyoonse nzochita, kulaba kuti ninchito naakuti’ 

○ Ba-Korinto: ‘nikuba kuti nkulya naa nkunywa, naakuti nikuba niinzi choonse 

nchochita’  

○ Kwiindululwa kweezya kutondeezya kuti ZYOONSE nzituchita zyeelede 

kweeta bulemu kuli Leza.  

● Leza uyanda kuti tumubotezye aku Mulemeka chiindi choonse. Eezi ziyaka Bwami 

bwa Leza.  

 

Zitondeezyo zyakulemeka muzintu zyoonse  

● Tulakonzya kweeta bulemu kuli Leza mbuli mbutusapa zyakuzwaata zyesu.  

o Chita mulukondo peepe mukunyontooka. 

o Chita mulimu wako ngokonzya kuchita kabotu, kuchita kuti zintu zisalale loko.  

o Mwiimbile ntembawuzyo Leza komulumba kuti ulakonzya kumubelekela 

kabotu.  

● Tulakonzya kweeta bulemu kuli Leza mbuli munzila njitusakwida aayo mumuunda.  

o Tulakonzya kufwambaana kusanguna kuchitila kugwisya masokwe woonse.  

o Botelwa mukuchita mulimu mubotu ngochitila mpuli yako aLeza.  

o Sungwaazya bamwi bantu bali mukubeleka. 

● Tulakonzya kweeta bulemu kuli Leza kwinda munzila njitujata aayo bamwi.  

o Tamba basimayakilane kuzonywa tii antoomwe. 

o Gwasya bamwi kuyakulula maanda aabo.  

o Pa busongo bwakuti nga mulabelesya biyeni nzila mpya zyakulima. 

 

Masimpilo Azyakuchita  
● Jesu Mwami wesu. Mwami uulaaluyando, ulaamanguzu, abusongo.   

● Mbuli batobeli bakwe twelede kulemeka milawu yakwe mumabazu woonse aabumi 

bwesu. Eezi ziyaka Bwami bwa Leza.  

● Sala nchito zyobile abuzuba. Yeeya kuti nga ulazichita biyeni zintu eezi munzila iitape 

Leza bulemu bwiingi. Lipede kubeleka munchito eezi kwamyeezi miche iboola.  

 

Mukambawusi: kombela mbungano, kuti Leza abagwasye bakonzye kuyaka Bwami bwa 

Leza alimwi babike mabambe aabo mukubeleka. 

Chiiyo 2: Ziyanza zya Bwami  
 

Mpalamo Mpati: Bbayibbele lituyiisya kuti nga tulapona biyeni mbuli bana bamu Bwami.  

 

Ndangemusule ya Chiiyo 1 

● Bwami bwa Leza nkooko Jesu nkwali Mwami alimwi milawu yakwe nkwiitobelwa.  

● Bwami bukomena aawo bantu biingi nibaboola kuzolemeka Leza awaawo 

nitumulemeka buzwide.  

Manjililo  

Utola chindi chilamfu biyeni abuzuba koyeeya aatala akujana chakulya chizulila kuti ulye? 

Utola chindi chilamfu biyeni koyeeya kuti chimwi chintu nchoyanda naa chiyandikana anga 

ulachijana biyeni?   

● Kuli Matayo 6:31-33, Jesu wakali kwaambuula abantu bakali kulikataazya nkaabo 

kabuumi. 

Aboobo amutakalikataazyi, kamwamba kuti, ‘Tulalya nzi?’ naakuti ‘Tulanywa 

nzi?’ naakuti ‘tulazwaata nzi?’ Nkaambo batasyomi nzibachijaniina zyoonse 

eezi, mpawo Wuso uuli kujulu ulizi kuti mulaziyanda zyoonse zintu eezi. Pesi 

amuyandawule sansina bwami Bwakwe abululami Bwakwe mpawo zyoonse 

eezi zintu zizoyngizigwa aatala.  

● Jesu waamba kuti mutalikataazyi pesi muyanduule Bwami bwa Leza aatala aazintu 

zyoonse. Mpawo aawo, nitutajane zyoonse nzituyanda.   

● Kuyandula Bwami bwa Leza mbombubo mbutunga tulapona muziyanza zya Leza. 

 

Mizeezo Mipati  

Tulakonzya kuziba kuti anga ‘Tulayanduula biyeni Bwami kusanguna’ 

akulanga buumi bwa Jesu. 

● Jesu ngomukozyanisyo wesu mubotu loko. Wakali kuchita luyando lwa Wisi choonse 

chiindi.   

● Tulakonzya kuziba mbutunga ‘tulayanduula Bwami bwa Leza kusanguna kwiinda 

mukulanga buumi bwa Jesu.   

Johani 21:9,12 – Jesu wakajikila basikwiiya bakwe chakulya.   

Nibakasika, bakajana malasha akalikuyokwa baswi, achinkwa… wakati 

kulimbabo “amusike muzoolye chakulya chakuseni.”  

Mako 1:35 – Jesu wakakomba kali alikke. 

Chifumofumo, kakuchisiya, Jesu wakabuka, wazwa mung’anda waya 

kubesena bwakasisikide, ooko nkwakakukomba.  

Johani 2:1-2 – Jesu wakaswayila pobwe lyamakwatano. 

Mubuzuba bwatatu pobwe lyamakwatano lyakachitika ku Kana ku Galilee. 

Banyina aJesu bakaliko, antoomwe abasikwiiya bakwe bakalitambidwe 

kupobwe lyamakwatano eli.   

Matayo 14:14 – Jesu wakaponia bantu. 

Jesu naakasika wakabona mbungano yabantu yakali mpati loko mpawo 

wakafwa nsoni wakasilika bachiswa babo. 

Mako 1:39 – Jesu wakali kweenda, wakali kuyiisya, akutanda badayimona. 

Aboobo wakalikuyabweenda mu Galilii yoonse kayabukambawuka 

muzikombelo zyabo akutanda badayimona. 

● Nikuba kuti Jesu teensi walikunoonga ulikuyiisya naa kiusilika chindi choonse, pesi 

wakali kunoonga kayanduula Bwami bwa Leza ckhoonse chindi.  

● Teensi tweelede biyo pe kuti katukkede katuli kuyiisya, kusilika, kwiimba, naa 

kukomba kuti tupe bulemu kuli Leza.  

● ‘Kuyanduula Bwami bwa Leza sansiina’ chaamba kuti tuchita zintu zyoonse munzila 

iibotezya Leza akupa bulemu kuli Nguwe – mbuli mbaakachita Jesu.  

 

Tweelede kuchita zyaambwa mu Bbayibbele kuli zyoonse nzituchita 

mumabazu woonse aabuumi. 

● Bbayibbele lituyiisya bukkale bwa Bwami, zilemekwa, azitobelezegwa kuchitila 

kupona buumi bumubotezya Leza. 

● Chimwi chindi eezyo ziyiisigwa aBbayibbele zileendelana azeezyo ziyisigwa 

muziyanza atunsiyansiya twesu. Mbuli mukozyanisyo, tunsiyansiya twiingii tusyoma 

kuti bana bachikomena beelede kulemeka bapati. Eezi nzizyo alimwi zyamwba 

aBbayibbele. Tweelede kusala nzila zya Leza kuti katuyanda kuyaka Bwami bwa Leza 

aano aNyika.  

 

(BaKambawusi: mwakachita nchito eeyi muzyiiyo zyenu. Amusale mikozyanisyo yaandeene 

mumikozyanisyo iilimunsi iyeendeelana abansinsondo benu. Amupandulule zizibilikide 

kuchitwa mutunsiyansiya twenu. (Mbuli mukozyanisyo: ‘Basololi baambila bantu zyakuchita 

alimwi bantu balalemeka akutobelezya zyaambwa abasololi’.) Mpawo mutondeezye kuzwa 

muli aaya mavesi kuti mboobuli mbulyaamba Bbayibbele kuti twelede kuchita biyeni mu 

Bwami bwa Leza. Mpawo musale aawo tunsiyansiya twenu mputwaamba zisiyene 

azyaambwa aBbayibbele.  

 

Nzezi zyaambwa aBbayibbele aatala amabazu aabuumi asiyene. 

● Basololi mbubeelede kulijata – Matayo 20:25-28  

Jesu wakabayita antoomwe wati, ‘Mulizi kuti batongi babamasi balabatonga, 

abalupati babo batondeezya manguzu aatala lyabo. Pesi teensi mbukubede 

pe kulindinywe. Pesi ooyo uuyanda kuba mupati weelede akabe mulanda, 

alimwi oyo uuyanda kuba wakusanguna weelede kuba muzike – mbuli 

mbukubede kuti mwana wa Muntu teensi wakazida kukkutawukilwa, pesi 

wakazida biya kuzokkutawukila, akupa buumi bwakwe mbuli muulo 

kubayingi’.  

● Balumi beelede kulijata biyeni Ba – Kolose 3:19 

NoBalumi amuyande banakazi benu alimwi mutakabi amyoyo miyumu 

kulimbabo 

● Bakayintu beelede kulijata biyeni Ba- Efeso 5:22,33  

Bakayintu, amulibombye munsi lyabalumi benu mbuli mbumuchita ku 

Mwami.  

Kakuliboobo awumwi wenu weelede kuyanda mukayintu wakwe mbuli 

mbaliyanda, mpawo mukayintu alakwe alemeke mulumi wakwe.  

● Mboobuli mbutweelede kujata bana – Ba-Efeso 6:4  

NomaTaata amuleke kunyongania bana benu; pesi amubakozye kwiinda 

mukubayiisaya akubatondeezya nzila zya Mwami.  

● Mboobuli mbutweelede kujata bamwi bantu – Matayo22:36-39 

‘Muyiisi, nguuli mulawu mupati mumi Lawu?’  

Jesu wakasandula wati: ‘“Yanda Mwami Leza wako amoyo wako woonse 

amuuya wako woonse aboongo bwako boonse”. Ooyu ngomulawu 

wakusangun alimwi kuuli mupati. Mpawo wabili uli mbuli nguwo: “Yanda 

simayakilane wako mbuli mboliyanda”’. 

● Mboobuli mbutweelede kujata basinkondoma - Luka 6:27-28  

Pesi kulindinywe nimuswiilide ndaamba kuti: Amuyande ba sinkondonyokwe, 

amubachitile oobotu aabo batamuyandi, amubalongezye aabo bamutuka, 

mubakombele abaabo batamujati kabotu.  

● Kulijata kwesu kumilumu – Ba-Efeso 6:7-8 

Beleka amoyo woonse, mbuli kuti ulikubelekela Mwami, pepe bantu, 

nkaambo mulizi kuti Mwami uzopa mpindu kuli umwi awumwi kuzibotu 

nzyakachita, nansya kabali bazike naakuti baangunukide.  

● Kulijata kwesu ku bwaanze – Ntembawuzyo 24:1 

Nyika nja Mwami, azyoonse zilimuli njiyo, nyika azyoonse zipona mulinjiyo…  

● Kulijata kwesu aatala alufu akufwa- Johani 11:25-26 

Jesu wakati kuli nguwe, ‘Ndime lubuko abuumi. Ooyo uusyoma mulindime 

uyoopona, nansya akafwe; alimwi uupona akusyoma mulindime takoyoofwa 

pe. Ulazisyoma na eezi?’  

● Kulijata kwesu aatala akufwaba – Jakobo 1:2-3 

Amuzitole mbuli lukondo lupati, nobakwesu, aawo nimulangana amapenzi 

aandeende, nkaambo mulizi kuti kusunkwa kwalusyomo lwenu nkukweeta 

kujatilila.  

 

Masimpilo Azyakuchita   

● Nzyiingi loko zintu zibotu aatala atunsiyansiya twesu.  

● Tunsiyansiya twesu tulijisi alubo amwi mabazu ateendelani pe aBbayibbele. Naa 

katuyanda kulemeka Leza, tweelede kulanguula aayo mabazu Bbayibbele 

mpulisiyana atunsiysnsiya twesu. Mpawo tweelede kusala kutobela Bbayibbele.  

● Atweezye kuyeeya kuti nga tulaba biyeni mbuli mbulyaamba Bbayibbele akutuyiisya 

peepe biyo kuyando tobela tunsiyansiya twesu. Ngaali mabazu lyomwe naakuti obile 

ngonga uleezya kusandula?  

Chiiyo 3a: Nzila yaBbayibbele yaku 
Mvwisisisya Mulimu  

 

Mpalamo Mpati: Mulimu mubotu, alimwi misyobo yoonse yamilimu ilapa bulemu kuli Leza. 

 

Ndangemusule yaZyiiyo 1 a 2 

● Bwami bwa Leza nkooko Jesu nkwali Mwami alimwi milawu yakwe nkwiitobelwa.  

Bwami bukomena aawo bantu biingi nibaboola kuzolemeka Leza awaawo 

nitumulemeka buzwide. 

● Bbayibbele lituyiisya kuti tweelede kukkala biyeni mbuli bantu ba Bwami kumabazu 

woonse aabuumi.  

Manjililo  

Chimwi chindi bantu balalitonta kuti babuke bayinke kumulimu. Bayeeya kuti anga zilabota 

loko kuti kabanoolede mumatebwe do mpubatakayandile. Babonaanga zyali kunoobabotela 

loko kuti kabanookkede aamunzi akuchita nikuba niinzi nzibayanda.  

 

Mulichimwi chindi anga twayeeya kuti munyika ntuloko tatweekele pe kubeleka. Sa 

kubeleka kwakeetelezegwa achiibi? Atulange kuti Bbayibbele lyo lityeni aatala akubeleka. 

 

Mizeezo Mipati  

Leza wakaanza mulimu mbuli chintu chibotu  

Matalikilo 2:2 

Mubuzuba bwamusanu atubili Leza wakali wamana mulimu ngwaakali 

kuchita; mubuzuba bwamusanu atubili Wakalyookezya kumulimu woonse 

Ngwakali kuchita.  

● Leza ulabeka. Wakabeleka chibi KACHITANA njila munyika. 

● Wakaanza nyika yoonse.  

● Wakabyala chilili. 

● Twakaanzwa muchiimo cha Leza. Twakapangwa kuti aswebo tubelike. 

Matalikilo 2:15  

Mwami Leza wakabweza muntu wamubika muchilili cha Edeni kuti abeleke 

mulinchicho akuchibamba kabotu. 

● Adamu wakapegwa mulimu wakubeleka muchilili KACHITANA njila munyika 

chibi.   

● Munyika ntuloko iiluleme, bantu beelede kubeleka. Mulimu ndiimwi bbazu 

lyabwaanze bwa Leza. 

Kubeleka kuboozya bulemu bwesu akutupa nzila yakukkutawuka.  

● Tujana bulemu mukubeleka.  

○ Rute abanyinazyala bakali bachete loko. Rute wakajana mulimu mumuunda 

wa Bbowazi, ooyo wakazomuyanda alimwi wazoziba kuti Wakaba amoyo 

mubotu kuli banyinazyala.   

Rute 2:15-16 

Naakabuka kuya kukuyobola, Bbowazi wakapa malayilile kubantu bakwe, 

‘Amumuleke ayobole amuzibunga, tamumwaambwidi pe. Mulakonzya 

akukwela azimwi zilyo kuzwa kuli nzimwabungania mumusiile kuti 

abunganie, alimwi kamutamwaambwiidi pe’.  

○ Bbowazi taakapa zilyo pe azilikke kuli Rute. Pesi wakachita kuti Rute 

kumuubile kubeleka ajane chakulya. Mukuchita eezi Bbowazi wakapa Rute 

bulemu.  

 

● Kubeleka chamanguzu kulakweetela kulemekwa abamwi alimwi taakwe noyoolindila 

kugwasigwa lyoonse.  

1 Ba-Tesalonika 4:11-12 

Ba akulipeda kuti upone buumi bwaluumuno: Weelede kulangisisya milumu 

yako biyo akubelaka amaanza aako, mbuli mbutwakamwaambila, kuchitila 

kuti buumi bwako buzunde mukujana kulemekwa kuli balikunze akuchitila 

kuti utakabi koyoolindila kugwasigwa lyoonse awumwi muntu. 

 

● Tulakonzya kugwasizya mpuli zyesu.  

1 Timotiyo 5:8  

Ooyo uutapi naa kulela basinzubo zyakwe, kampatila basing’anda yakwe 

unooli wakaka lusyomo alimwi mubi kwiinda uutasyomi.  

 

● Tulakonza kupa kubachete akunsondo. 

Ba-Efeso 4:28 

Ooyo woonse walikubba alekezye kubba, pesi weelede abeleke, kuchita chintu 

chilalugwasyo amaboko aakwe, kuchitila kuti babe azyakwaabana abaabo 

batakwe. 

 

Kubeleka kutupa bulemu. Kutupa kuti tukonzye kukutawukilana kwiinda mubusongo bwesu.  

 

Lwaano lwamukozyanisyo: Mulimi ubeleka chamanguzu akutondeezya luyando kuli 

bamwi  

Umwi mwanakazi ulamuunda munyika ya Togo wakati, ‘Chiindi, ndakali kuti kubeleka 

nchituko. Chimwi chindi ndakali kunoonga ndilikkede biyo mumuunda kaatakwe 

nchindachita zuba lyoonse. Pesi lino ndamvwisisisya kuti Leza uyanda kuti tubelike kuchitila 

kuti tumupe bulemu. Kubeleka kulakonzya kutugwasya luno kuti tuyande basimayakailane 

besu. Lino anga nindayinga kumuunda, ndabeleka chamanguzu. Mpawo, nkeyabuboola anga 

ndayanduula nkuni. Zimwi anga ndazipa machembele biyo kubalongezya’.  Mukambawusi 

wayooyu mwanakazi wakapa bukamboni bwakuti bantu biingi munsondo yabo bakasandula 

nzila zyabo zyakubeleka. Nkaambo kazeezi, aabo bali munsondo bakali kubula chakulya, lino 

bachila chakujana chakulya chizulila kulya mwaaka woonse. Alubo, bantu bamucheengele 

bakatali kuyanda nso lino bachila chakuyanda kuza kunsondo kuti batambwa kulizimwi 

nchito zyansondo. Eezi zyeetelezegwa aaluyando ndubali kutondeezegwa bana Kilisito.  

● Ooyu mwanakazi ulikubelesya mulimu wakwe wakulima kweeta bulemu kuli Leza.  

● Tachilangili kulibamwi pe. Wakaba abaulemu mukugwasya mpuli yakwe.  

● Ulakonzya kugwasya akulongezya bamwi. Ulikugwasizya mukukomezya Bwami bwa 

Leza.  

 

Masimpilo Azyakuchita  
● Kubeleka nchintu chibotu, kwakaanzwa aLeza. Kubeleka kupa kuti tube abulemu 

akukonzya kupa kuli bamwi. 

● Lumba Leza akukupa mulimu mubotu wakuchita. Mukumbile akugwasye kuti 

ubeleke chamanguzu kuchitila kuti ukonze kulela mpuli yako akugwasya akulongezya 

bamwi. 

Chiiyo 3b: Leza Uli Aluyando Aatala Akuti 
Tuchita Biyeni Milimu Yesu  

 

Mpalamo Mpati: Misyobo yoonse yamilimu yeeta bulemu kuli Leza. Tweelede kuchita 

milimu yesu munzila iilemeka Leza.   

 

Ndangemusule ya Chiiyo 3a 

● Kubeleka nchintu chibotu, kwakaanzwa aLeza. Kubeleka kupa kuti tulemekeke 

alimwi tukonzye kupa kulibamwi.  

Manjililo  

Yeeya kuti waambila mwana kuti achite chimwi chintu. Mpawo mwana wanyontooka 

wachita biyo buche bwamulimu nguwamutuma kuti achite. Pesi yeeya mwana wakuti 

wamutuma wabwezela mujulu mulimu mpawo wawuchita do wamana. Nguuli mwana 

uulemeka?  

 

Chimwi chindi tuyeeya kuti tachikwe nchichaamba kuli Leza inzila njitubeleka aayo? 

Nkaambo nzi Leza nayelede kujatinkana aatala anzila njituchita aayo mulimu, nchituyanda 

nkuchitwa kwawo? Bbayibbele lijisi zyiingi zyakwaamba aaktala akuti tweelede kuchita 

biyeni milimu yesu?  

 

Mizeezo Mipati  

Misyobo yamilimu yoonse ilamulemeka Leza 

● Chimwi chiindi tuyeeya kuti imwi milimu mikoloondo kwiinda imwi. Aaka teensi 

nkako pe kaambo kali mu Bbayibbele.  

o Leza wakabyala chilili. (Matalikilo 2:8) 

o Leza wakapa Adamu mulimu waku beleka muchilili akuuzika banyama mazina 

(Matalikilo 2:15-20)  

o Leza wakapa Noah mulimu wakuyaka bwaato. (Matalikilo 6:13-14) 

o Leza wakapa Gideon mulimu wakusolweda basilumamba kunkondo 

yakulwisya aabo bakali kulwana aIsrael. (Babetesi 6:14) 

o Leza wakapa Moses mulimu wakuyo wambuula a Faro (Mwami wa Egypt) 

akuzulwida bantu ba Leza kuzwa mu Egypt. (Kulonga 3:10) 

● Leza wakatola milimu eeyi bukozyenie amilimu yakuzulwida nsondo naa 

kukambawuka.  

● Ikuti choonse nchituchita kackhitali chibi, mulimu nikuba uuli, weeta bulemu kuli 

Leza.  

 

Mulimu woonse Leza ngwapa mukoloondo. Kuba mukambawusi naa muvangeli mulimu 

uulemekeka. Zilakozyania akubeleka muchilili, kubeza, naa kuba muyiisi. Tuyanda bantu 

batuyiisya mumuuya. Tuyanda lubo bantu banga balachita mulimu wakubyala chakulya, 

kuyaka masena aakukkala, akuyiisya bana besu.  
 

Leza ulayanda loko kuziba mbutuchita milimu yesu.  

2 Ba-Tesalonika 3:10-12 

Aawo nitwakachili aatulike, twakamupa mulawu ooyu: ‘Ooyo uutayandi 

kubeleka tayelede pe kulya’. Tulikumvwa kuti bamwi aakati kenu taakwe 

nchibachita alimwi balanyongania. Tabakwe nibajisinkini pe; bali biyo 

batazibwene nzibachita. Bantu baliboobo tula layilila muMwami Jesu Kilisito 

ikuti bakkalinkane babelekele chakulya nchibalya.  

● Leza uyanda kuti tube abuntu akubeleka chamanguzu. 

 

Ba-Kolose 3:23  

Kuli zyoonse nzimuchita, amubeleke kulinzizyo amyoyo yenu yoonse, mbuli 

mukubelekela Leza, pepe basololi babantu. 

● Tweelede kubeleka mbuli kuti mupati wamulimu wesu ngu Leza. 

 

Bbazu lyabuumi bwakwe pati Jesu, wakali mubezi. Yeeya kuti kaansinga wakamubona kali 

aachisambalilo chakwe.   

● Wakali kunooli kabelekela kubeza zintu zibotu.   

● Taakwe naalikunooli kanyontooka pe, pesi wakabeleka amoyo wangunukide.  

● Walikunooli kabeleka chamanguzu awo Naali kubeleka awumwi muntu 

ambubo kabeleka alike.  

 

Lwaano lwa Mukozyanisyo: Mwanakazi Wakali Abbindawuko Lyakusuma 

Mwaaka wayinda, taakwe nindakali kuli kataazya akubeleka pe. Ndilijisi bbindawuko 

lyakusuma. Chimwi chiindi bantu bakali kubikka zintu nzibakali kuyanda kusuminwa, pesi 

teensi ndakali kuzuzikizya pe chiindi nchitwakanooli twali zuminene. Bakali kusika 

kuzobeweza zintu zyabo. Ndalikunoonga biyo ndati ‘tazinamana pe. Boola juunza amwi 

ndinooli ndamaninsya’. Teensi ndakali kubeleka chamanguzu pe. Mpawo twakazoyiiya kuti 

twelede kupa bulemu kuli Leza muli zyoonse nzituchita. Nansya mumilimu yesu tweelede 

kupa bulemu kuli Leza. Mpawo ndakasanguna kujata basikula bangu ayimbi nzila. 

Ndakasanguna kulemeka zizuminano zyamazuba ngitwakanooli twazuminana akumana 

mulimu kuchitila kuti bandikkalile. Ndakasanguna loko kuchita zyoonse amanguzu aangu 

woonse. Ndilumbayizya Leza nkaambo ndakasandula nzila njindachila chakuchita aayo 

milimu, Wakandilongezya. Bana bangu bakali kukkala kabachiswa. Lino Leza wakabapa 

bulondozi bubotu. Alubo, basikuula bangu bachila chakusyoma kuti ndilachita mulimu 

muntuloko. Lino bachila chakuza kuzowula zintu zyiingi. Bbindawuko lyangu lilikweenda 

kabotu.   

● Ooyu mwanakazi wakabelesya kusuma kwakwe kuti ape bulemu kuli Leza. 

● Wakamvwisisisya kuti teensi nkuti niinzi nchachita, pesi kuti nchachita wachichita 

biyeni nchechikoloondo kuli Leza. 

Masimpilo Azyakuchita  

● Misyobo yoonse yamilimu yeeta bulemu kuli Leza.  

● Leza ulayandisya nzila njituchita aayo milimu yesu.  

● Uyanda kuti tubeleke chamanguzu alimwi amoyo waangunukide, akweeta bulemu 

kuli Nguwe.  

● Yeeya aatala amulimu wako. Ulaabuntu butamulemeki na Leza? 

● Kumbila Leza akutondeezye zimwi zintu nzokonzya kuchita munzila iisumpukide kuti 

umupe bulemu mumulimu wako.  

Chiiyo 4: Zyeengele mu Bwami  
 

Mpalamo Mpati: Bwami bwa Leza bweelede kusandula buumi bwesu antoomwe 

aZyeengele   

Ndangemusule yaZyiiyo 1-3 

● Bwami bwa Leza nkooko Jesu nkwali Mwami alimwi milawu yakwe nkwiitobelwa.  

● Bbayibbele lituyiisya kuti tweelede kukkala biyeni mbuli bantu bamu Bwami. 

● Misyobo yoonse yamilimu ilakonzya kweeta bulemu kuli Leza. Twelede kubeleka 

munzila zilemeka Leza.  

 

Manjililo  

Uyeeya kuti Jesu walikunochita nyamanzi kaansinga wakali musololi mucheengele?  

● Wali kunobotelwa aatala anyamanzi?   

● Wali kunochita busandu musyobo nzi kuti cheeengele chesu chilangike mbuli kujulu?  

 

(Mukambawusi: Sala mabazu aayinda lyomwe kuli aalembedwe munsi aayo cheengele 

chenu nchichili kupona mulingawo mbuli muluyando lwa Leza. Sala aambi mabazu ngoyeya 

kuti Jesu ulayanda kwasandula.) 

● Kulela bamukamufu abamuchaala 

● Kusimisya mpuli   

● Kuba amaanzi asalede aakunywa, maanda aazulila antoomwe achakulya  

● Kujanika milimu yazyabulondozi, milimu yakuyolwa kwatombe amigwagwa 

mintuloko 

● Kuyiisigwa kabana abantu bapati 

● Kulwisyania akukolwa bukande, misamu azimwi zikolo, kusaana makkasi azimwi zipa 

kuti muntu atabi kabotu.  

● Kusyonsyania mumaanda kwabakwetene akusyonsegwa kwabana 

● Bulidilano aakati kabantu  

 

Leza uyanda kuti tuyake zyeengele zitondeezya Bwam bwa Leza. 

● Jesu wakatusungwazya kukomba kuti ‘Bwami Bwakwe busike aansi anyika mbuli 

mbukubede kujulu’ (Matayo 6:10) mpawo wakatwaambila kuti ‘tuyanduule Bwami 

bwakwe sansiina’ (Matayo 6:33). 

 

Mizeezo Mipati  

Bana Kkilisito bansondo yakusanguna bakamulekemeka Jesu alimwi 

bakayaka cheengele cha Bwami  

Bbuku lye Nchito litutondeezya kuti ba Kkilisito bakusnguna bakabeleka biyeni mukuyaka 

bwami bwa Leza aanyika.   

Nchito 2:42-47  

Bakalipeda kunjiisyo zyaba apostola akuswaanana mukulidilana, kuyokwamuna 

chinkwa akukomba. Bantu boonse balkalikugamba kuzigambyo zyoonse zyakali 

kuchitwa aba apositolo. Basyomi boonse aaba bakali antoomwe alimwi zintu 

zyoonse nzibakali kuchita bakali kuzichita antoomwe. Bakasala lubono lwabo kuti 

bagwasye aabo bakali mumapenzi. Mazuba woonse bakali kuswaanana 

muzikombelo. Bakali kukwamuna chinkwa mumaanda aabo lubbe kabalya 

aantoomwe amyoyo iibotelwa alimwi yaangunukide, kabalumbayizya Leza 

akubotelwa muluzyalo lwabantu boonse.  Alimwi Mwami wakali kuyungizya 

myeelwe yabo buzuba abuzuba mpawo biingi bakafutulwa.  

Nchito 4:32-34a 

Basyomi boonse bakali antoomwe mumoyo amumiyeeyo yabo. Taakwe pe wakali 

kwaamba kuti chintu chakwe nchichakwe, pesi bakali kwaabana abamwi zyoonse 

nzibakali aazyo. Amanguzu mayingi ba apostola bakiinkila kunembo okabachita 

milimu kabakambawuka bubuke bwa Mwami Jesu. Alimwi luzyalo lwa Leza lwakali 

lupati loko kumilimu ambabo aakati kabo chakuti taakwe naba omwe wakajana 

penzi lyakubula.  

● Zintu zyakachitwa aba Kkilisito bakusanguna zyakali zijatika azyamuuya. Bakajatilila 

kunjiisyo zyaba apostola. Bakalyaaba mukubelekela cheengele.  

● Mpindu yakaba yakuti muntu woonse wakajana nchaakali kuyanda, bantu biingi 

bakali kulanga bana Kkilisito mbuli bapedwe luzyalo lupati, alimwi bantu bingi 

bakasanduka. Zina lyaLeza lyaka lumbayizigwa.  

 

Leza uyanda kuti tuyake cheengele chesu chitondeezya Bwami Bwakwe.  

Kuti twalemeka Leza mumabazu woonse mbuli mbubakachita bana Kkilisito bakusanguna, 

tulabona mpindu zikozyania.  
 

Lwaano lwaMukozyanisyo 1 

Sara, umwi mwanakazi waku India, wakasanguna kuyeeya kuti cheengele chakwe chali 

kunolangika biyeni kaansinga Jesu wali musololi mulinchicho. Wakakubona kuti Jesu tali 

kulemekwa pe kwiinda muchiimo chacheengele chakwe mbuchakaanzeene. Sara wakaziba 

kuti Jesu walikuyanda kuti cheengele chakwe chijatane. Nkaambo ka Sara, kabunga 

kabanakazi bakabumba kabunga. Banakazi basika kkumi abane bakasanguna kuswaana 

alukondo lupati. Banakazi aaba bakasanguna kubungania tumali tuniini bajula bbuku 

lyakabunga. Bakasanguna kumana mapenzi amucheengele kabali antoomwe. Sara nguwe 

Wakaba mupati wakabunga. Wakabelesya busongo bwakwe bwakusolola kuchita mabambe 

asiyene. Wakasungwazya bantu bamugunzi kuti bachite milimo yakuti Jesu wali kunoyichita 

kansiinga wali musololi.  

Lwaano lwaMukozyanisyo 2 

Banakazi bamwi mukabunga kakuyiisyania Bbaiyibbele kunyika ya Uganda bakasanguna 

kuchita milimu kucheengele chabo illimbuli eeyo yakali kunoochitwa a Jesu. Bakabamba 

kabotu pulojekiti yabo yakusanguna: kuyiila akuyola tombe kunembo lya bbawa. Bamwi 

babili babanakazi kuzwa muka bunga aako bakaanga moyo banjila mukati kabbawa. 

Bakakukumbila nzumizyo yakuti bayiile kunembo lya bbawa. Bani babbawa bakaseka 

akugamba, pesi bakazumina. Banakazi aaba bakabungania bamwi, bakabawo biingi 

bakazumina kulipeda, bakasya makomba aabili: makomba aaya akali aakubikila tombe 

lisiyene limwi libola alitaboli. Beendelezi babbawa nibakabona bantu kabali kuyiila tombe 

lyabo bakasika abalabo kuzogwasizya. Bani bbawa aaba bakazokkala kabayiila abusena 

oobo. Eechi chakabotezya loko bantu bamucheengele eecho. Chakatobela, kabunga aaka 

kakazochita mabambe mapati: chisambalilo chamucheengele. Banakazi mubusena oobo 

beenda musinzo mulamfu alimwi kwachiindi chilamfu kabanyampwide zisyu azimwi zintu 

zyabo kabaya kuzisambalilo zilikule loko. Aboobo chisambalilo chaafwiifwi 

chalikunobagwasya kuti balipangile mali kabali afwiifwi ampuli zyabo, cheengele chabo 

antoomwe aafwiifwi azilili zyabo. Busena bakabupegwa, pesi kakali kalundu biya alimwi 

kwakali kuyumu kuti batalike kuyaka. Banakazi aaba bakakomba mpawo aabo 

bakalikulungisya mugwagwa mupati afwiifwi bakasika bazokukula busena oobo bwabota 

kaatakwe nibakakumbila kuliigwa pe. Kwiinda mulugwasyo lwa Leza, banakazi aaba 

bakayanduula zyakubelesya, bakabamba mali, bakamana mapenzi akuyaka chisambalilo 

chacheengele chabo. Buumi bwabo bwakasumpuka kwiinda mukubelekela bamwi 

kabiimvwilidi Jesu. 

● Bantu bali mutwaano oomu bakachita nzibakonzya kuti basumpule akugwasya 

zyeengele zyabo. Bantu bakaswena kuli eezyo Leza nzyayanda kuti bapone mbubo.  

● Tulakonzya kuyaka cheengele chesu kuti chibe cheengele cha Bwami. Mazuba wonse 

tweelede kubuka katuliyeezya:  

1. Anga ndilayaka biyeni Bwami bwa Leza sunu?  

2. Anga ndilapona biyeni mukutobelezya milawu ya Leza mumabazu woonse?  

3. Anga ndilagwasya biyeni mpuli yangu / cheengele chakuti kuti abalabo 

bachite oobo? 

● Aawo nituli kuyeeya ku kuyaka Bwami bwa Leza, tulakonzya kuyeeya mabazu aane 

aayo Jesu ngaakalampa muli ngawo Luka 2:52 – MuMuuya, muBukkale, muBoongo 

amuMubili. Nzeezili ziyandisyo ziyandikana mubbazu alimwi kuli aaya? Ngatulachita 

biyeni kuti cheengele chesu chikomene muli alimwi bbazu kuli aaya ane?  

 

Masimpilo Azyakuchita 

● Mbuli batobeli baJesu, tweelede kuba bantu baleta busandu kuzyeengele zyesu, 

peepe biyo kuli zyamuuya pesi kumabazu woonse abuumi.  

● Mutubunga, amuyeeye aatala azintu zyobile nzimunga mulachita miliino mviki 

kuchitila kweeta Bwami bwa Leza kucheengele chesu. Amuchite mabambe 

aakusanguna mpawo mukombelane.  

Chiiyo 5: Kukkutawuka Kaatakwe Kulinda 
Kuchitilwa  

 

Mpalamo Mpati: Tweelede kukkutawukila bantu munzila iitachiti kuti kube kulinda 

kugwasigwa choonse chiindi.  

 

Ndangemusule ya Zyiiyo 3 a 4 

● Mulimu nchintu chibotu. Misyobo yamilimu yoonse ilakonzya kweeta bulemu kuli 

Leza. Tweelede kuchita milimu iyesu mounzila iilemeka Leza. 

● Aawo nitulemeka Leza mumabazu abuumi woonse abuumi, tunooli tuli kuyaka 

Bwami bwakwe mucheengele chesu.  

 

Manjililo  

Yeeya kuti umwi mwaalumi wakapatila kuulu kwakwe aakati kamabwe obile. Wakasanguna 

kuba anzala, nyota, empeyo. Umwi muntu naakamubona wakafwa nsoni mpawo 

wamweetela chakulya. Umwi naakamubona wakati mumoyo wakwe ‘ooyu muntu 

wakachilwa kuti aliiyeyele kuti ulajana biyeni chakulya?’ Umbi lubo muntu wakamubona 

mpawo wamukombela, pesi taakwe naakamugwasya kumupatununa pe. Umwi muntu 

wakamweetela mali.  

● Tusyoma kuti, eezi tazibi kazizochitika pe. Chalikubota kulangila kuti bantu kababona 

penzi lyakwe lili ndilyo loko bamugwasye kumupatununa mumabwe! 

● Aawo unooli wakonzya kulibelekela akulichitila nzyayanda.  

○ Taakwe natakkalile kulinda kuchitilwa abamwi.  

○ Unooli kalangila juunza lilimbubo kwiinda kuti kaswini kabweeda musule 

kupenzi ndilyo ndilyo.  

 

Tulakonzya kuyaka Bwami bwa Leza kwiinda mukugwasya naa kukkutawukila bantu munzila 

itapi kuti kabazolindila kugwasigwa chiindi choonse. Tulakonzya kubapa nzila zyakubeleka 

kuti bajane kusanduka kwachiindi chilamfu.  

 

Mizeezo Mipati  

Tulakonzya kugwasya bantu akupanga myeenya yamilimu  

Yeeya lwaano lwa Rute a Boaz. 

Rute 2:8-9 

Aboobo Boaz wakati kuli Rute, “Mwanaangu, ndiswiilile. Utayinki 

kuyooyobola kulumbi muunda pe utazwi aano pe. Kkala abanakazi 

bandibelekela. Kolanga mumuunda aawo ayabutebula baalumi, mpawo 

koyabutobela musule lyabanakazi. Ndaambila baalumi kuti tabakujati pe. 

Mpawo kuti wamvwa nyota koya ukateke maanzi akunywa munongo 

zilamaanzi atekwa abaalumi.” 

Rute 2:15-16 

Naakanyampuka kuti akayobole, Boaz wakapa malayilile kubantu bakwe, 

‘Amumuleke ayobole muzibunga tamumukasyi pe. Kuamuyabu siya imwi 

miyungi kuchitila kuti akonzye kuyabubweza, tamumukasyi pe’.  

● Boaz taakwe naakapa Rute chakulya; pesi, wakamupa mweenya wakuti abeleke.  

● Kuti bantu bakonzya kulibelekela, aboobo tweelede kutobelezya mukozyanisyo wa 

Boaz akubagwasya kuti balibelekele kwiinda kubapa zintu mpawo eezypo zipa kuti 

bakkale kabalindila kugwasigwa chiindi choonse.   

● Nkaambo kakubeleka, Rute wakajana kulemekwa kupati kwiinda kuti kaansinga 

wakakumbila zintu kapegwa biya.  

 

Tulakonzya kukkutawukila bamwi munzila iizwidilila 

● Ku Southeast Asia, kuli mwanaakazi, bamuka. Lee, wakagwasya bantu mucheengele 

chakwe. Mukozyanisyo mubotu wakukkutawukila bantu munzila iitapi kuti bantu 

balindile kugwasigwa.  

 

● BaMuka Lee bakaba aachiyandisyo chipati chakugwasya bantu mucheengele chabo. 

Bakasanguna kuswayila zimwi mpuli eezi amweezi. Bakasanguna kuyandula nzila 

yakugwasizya mpuli eezi kuti zikonzye kuliponena. Ntotu twaano tutatu 

twachoonzyo twampuli nzibakakonzya kugwasya. 

 

Lwaano 1 – BaMuka Lee Achilili cha Maluba 

Mubusena bwabo, kwakali mpuli yakali aabuchete abana babili. Bamuka Lee bakabona kuti 

kwakali busena kunembo lyanga’nda yabo bwakali aamuse kabuli buniini zwabo. 

‘Nimwatabyaala maluba aawa?’ wakabuzya. ‘Mulakonzya kubotya nga’anda yanu 

akuyowuzya kuzintoolo zilafwiifwi.” Mwanakazi wamuunzi awa wakazitobelezya eezyo 

alimwi wakanoonga kayinka kuyowuzya amwi maluba. Basikuula bakalikuyanda misyobo 

yaandeene yamaluba pesi nkaambo kakuti wakali aachilili chiniini. Aboobo wakasanguna 

kuyowula maluba kulibamwi ngakali kuuzya antoomwe aakwe kamupa mpindu. Lino 

naakabona kuti waba abusena bwakuuzizya wakayeya lubo kuti ‘Ndilakonzya kuuzya zimbi 

zintu awa!’ Ulabuka chifumo fumo kuyakukoda mabanana ayimwi michelo njakali kuzizya 

abusena bwakwe bwamaluba. 

 

Lwaano 2 – BaMuka Lee Akulima Mubbula  

Imwi mpuli yakali aabuchete yakali kubelekea milimu yakubelesya manguzu, pesi taakwe 

nibakali kukonzya pe kujana milimu. Bamuka Lee bakazibona kuti eyi mpuli yakali kubeleka 

chamanguzu pesi teensi yakalikwe busongo bwakuchita mulimu. Aboobo bakaya 

kukuswayila imwi mpuli yamunsondo yakali kulima mubbula. Bakayaambila kuti Leza 

wakatutuma kuti tube aluyando kulibasimayakilane besu.  Bakabuzya kuti aba 

bakalaangunukide na kuti bagwasye imwi mpuli ilabuchete yiiye kulima mubbula. 
Bakazumina. Mpawawo ba Muka Lee bakapa kuti mpuli zyobile ezi zizibane. Aba bakali 

bachete bakakondwa nibakamvwa kuti balakonzya kulichitila chimwi chintu. Bakafwambana 

bakuyandula chilili azimwi zyakalikuyandikana kuti basangune kubeleka. Kumamanino 

amwaaka bakajana mpindu bakonzya kubbadala mali yamuunda ambuto alimwi bakachaala 

ayimbi mali yalikukonzya kubagwasya kuya kunembo.  

 

Lwaano 3 – BaMuka Lee Akuboozyania Kwampuli Antoomwe 

Impuli yatatu ba Muka Lee njibakali kuyanda kugwasya nimpuli yabana bakaanzanisigwa 

abazyali babo. Bazyali bakali kuyeeya kuti mpuli yabo taakwe nchiwamba alimwi taakwe 

chizwa mulinjiyo pe. Ba Muka Lee bakaswaanana abasimpuli eeyi mukweezya kubaboozya 

aamwi. Bakabasyomezya kuti banoswaanana chiindi chiingi akubagwasya kuti buumi bwabo 

busumpuke na kakuli kuti bazyali bazumina kuti mpuli yabo iboole aamwi bagwasyanie 

kusumpula buumi bwabo. Aboobo bazyali bakamusyoma lubo mwana wabo musankwa 

mpawo bazumina kumupa mali yachikwelete kuti asangune kwebo lyabutale busowedwe. 

Lino wachila chakuula zintu ziyanda kusowegwa zipangidwe aabutale kazyuuzizya chimwi 

chintoolo chichita zyakubambulula zintu. Lino wakakonzya kugwasya mpuli yakwe alimwi 

wachila chakulimvwa kalemekeka 
 

● Bamuka Lee bakatola chiindi chabo kuti bazibe mpuli eeyi akumvwisisisya chiimo. 

Wakeezya kuyanduula penzi lilindilyo lyakali kukataazya bantu (mbulikuti kufwa 

kwanzubo antoomwe akubula busongo bwamulimu).  

● Bakapa malayilile, bakapa bantu nzila zijatika kuti bagwasye abalike.  

● Nkaambo kazeezi, bantu bakajana milimu. Bakakonzya kulela mpuli zyabo. 

Bakakonzya kuti balichitile chimwi chintu alimwi tebakachili kulinda pe kuti 

bagwasigwe choonse chiindi.  

● Kansiinga baMuka Lee bakapa biyo mali kubantu aaba nikunga taakwe 

nibakasanduka pe. Bakali kunooli bazibila kutambula mali kuzwa kuli baMuka Lee 

alimwi bakali kunokkalila biyo kulindila kupegwa kwiinda kuti babeleke. 

● Kuti tugwasye bantu, chilagwasya loko kuti twabaswayila, twabaswiilila akweezya 

kumvwisisisya mapenzi aabo eezi zipa bulangizi bwabusandu bujatika alimwi 

bwachiindi chilamfu. 

 

Masimpilo Azyakuchita  

Kuti twalanga nzila baMuka Lee njibakali kugwasya aayo bantu bachete tubona kuti:  

● Taakwe naakagwasya bamwi akubapa biyo zintu.  

● Wakamvwisisisya mapenzi achoonzyo, peepe biyo kumvwa zyakazwa mumapenzi 

aayo. 

● Wakachita zintu zyakapa kuti bantu bakonzye kuligwasya. 

● Wakagwasya kuti bantu babe aabulangizi kumamanino bwabusandu bwachiindi 

chilamfu. 

Amukombe mukumbile Leza amutondezye kuti mpali na ngumunga mula kkutawukila muli 

eeyi nzila. Amukumbile Leza amugwasye kuti nga mulakkutawuka muli iili nzila iitapi kuti 

bantu bakkale kabalangila kugwasigwa, pesi iipa busandu bwachiindi chilamfu.  

● Amuyeeye aatala acheengele chenu. Mpiili na mpuli njimunga mulakkutawukila?  

Nzeezili zimwi nzila nzimunga mulakkutawuka mulinzizyo?  

Chiiyo 6a: Busongo bwa Leza  

Mpalamo Mpati: Kuti katuyanda kubona zyeengele zyesu kazisanduka, tuyanda busongo 

bwa Leza. Twelede kubuzya kuli Leza zyakuchita mpawo twaMuswiilizya.  

Ndangemusule yazyiiyo 1-5  

● Bwami bwa Leza nkooko Jesu nkwali Mwami alimwi milawu yakwe nkwiitobelwa.  

● Bbayibbele lilatuyiisya kukkala mbuli bantu ba Bwami. Tweelede kutobela nzila zya 

Leza.  

● Misyobo yamilimu ilakonzya kweeta bulemu kuli Leza. Tweelede kuchita milimu 

munzia iilemeka Leza. 

● Aawo nitulemeka Leza mumabazu woonse abuumi, tunooli tulikuyaka muzyeengele 

zyesu. 

● Tulakonzya kuyaka Bwami bwa Leza akukkutawukila bantu munzila iboozya 

kulemekwa kwabo akubapa bulangizi bweeta busandu bwachiindi chilamfu. 

 

Manjililo   

● Yeeya kuti umwi mubelesi wafulumende wasika kulindiswe. Wakaamba kuti, 

‘Tweezya kusandula cheengele chenu pesi taakwe nichilikusanduka pe. Tuyanda 

kumupa zyakubelesya kuti mulisandwide ndinywe cheengele chenu. Muyanda 

nyamanzi?’   

● Tulakonzya kukumbila zintu zilimbuli: 

 basibusongo, mali, zyakuyasya mugwagwa mupywa, naakuti minchina mipya 

yakusya. Zintu zyoonse eezi zilikabnotu, pesi nchituyanda loko chiinda eezi zijatika.  

 

2 Makani 7:14 

Kuti bantu bangu, bayitwa azina lyangu, balibombya akukomba akuyanduula 

busyu bwangu mpawo basanduka kuzwa kunzila zyabo zyabubi, mpawo 

aawo ndiyobamvwa nkeli kujuli, ndiyobalekelela zibi zyabo mpawo 

ndiyoponia nyika yabo.  

● Kubona nyika yesu kiiponede, tweelede kuyanduula Leza. Nchechikoloondo kwiinda 

zintu zijatika mumaanza.  

● Aawo nitukomba, atuyaanduule busyu bwakwe, atulemeke nzila Zyakwe, Lezya 

ulatumvwa, akulekelela, akuponia nyika yesu!  

 

Tatukonzyi kusandula cheengele chesu naa kuyaka Bwaami bwa Leza atulike biyo azintu eezi 

zijatika mumaanza, tuyandaa Busongo bwa Leza antoomwe amanguzu a Leza kuti tuzunde 

zimwi zilebyo nzituswaana. Sunu atwaambuule aatala akukumbila busongo kuli Leza.  

Mizeezo Mipati   

Tweelede kusanguna kukumbila busongo 

Kansiinga busongo bwabantu antoomwe azintu zijatika zyalikuzulila, nikunga kuzosoika lino 

nyika yoonse yakaba aabusandu kale! Tuyanda bsongo bwa Leza  

Isaya 55:8-9 

‘Nkaambo miyeeyo yangu teensi miyeeyo yako, alimwi inzila zyako tazyeensi 

nzila zyangu pe’, 

Waamba oobo Mwami. ‘Mbuli julu mbulili kule anyika, mbuzibede inzila 

zyangu kusumpuka kwiinda inzila zyako alimwi amiyeeyo yangu kumiyeeyo 

yako’.  

● Leza ujisi busongo kwiinda muntu woonse. Miyeeyo yakwe anzila zyakwe 

zisumpukide kwiinda zyesu. Busongo Bwakwe tuleelede kuba aabo!  

● Nansya katubona aanga nzyatwaambila tazimvwisisiki, tweelede kumusyoma.  

Kuti katuyanda kubona Leza keenda aakati kesu, kwiinda biyo kukombela maleele, twelede 

kukombela kujana busongo bwa Leza. Tweelede kusanguna akukumbila busongo.  

 

Leza upa busongo kuli aabo bakumbila 

Jakobo 1:5 

Kuti umwi wenu katakwe busongo, amukumbile Leza, ooyo uupa 

kawangunukide kuli boonse kaatakwe kulanga ulechibi, alimwi buyopegwa 

kulinduwe.  

● Jakobo utwaambila kuti tukumbile busongo kuli Leza. 

● Leza ulapa busongo kawangunukide kaatakwe nalanga chibi chamuntu.  

 

Zyakusule: Aawo Solomoni (Mwana wa Mwami Davida) naakaba mwami wa Israeli, Leza 

wakamubuzya kung’onzi kuti niinzi nchaakali kuyandisya kuti achipegwe. Eeyi njiyakaba 

nsandulo ya Solomoni.  

1 Baami 3:9  

Pa mulanda wako moyo umvwiisisisya wakutonga bantu bako akwaanzaania 

chibotu kuzwa kuchibi. Nkaambo ngwani uunga ulakonzya kutonga aaba 

bantu bako bapati bali boobu?’  

● Solomoni wakabona kuti wakali kuyanda busongo bwa Leza kuti akonzye 

kusolweda Israeli kabotu. 

● Wakalibombya wakumbila busongo kuti asolole. 

● Leza zyakamubotezya eezi. Wakasyomezya kupa Solomoni busongo 

bwiindide bwamuntu woonse. Wakasyomezya lubo kumupa buvubi bwiingi 

antoomwe abuumi bulamfu.  

● Israel wakali aaluumuno akuzwidilila muchiindi chakutonga kwa Solomon. 

Ntembawuzyo 81:13-16 

‘Kansyo bantu bangu kabandiswilizya, kansyo Israeli katobelezya biyo nzila 

zyangu, ndali kunofwambaana kudyaamizya basinkondonyina akusandwida 

kuboko kwangu kulibasinkondonyina! Aabo bazonda MWAMI balikusotoka 

kunembo lyakwe, akusyonsegwa kwabo kwalikuba kwakutamani. Pesi inywe 

mwalikunopegwa kulya kwa witi igayidwe kabotu; abuchi kuzwa mubbwe 

ndali kumukkutya’.  

● Bantu ba Israel taakwe nibakamuswiilila Leza, nansya aawo Leza naakabapa 

malayilile aalabusongo. 

● Kansiinga bakaswiilizya, Leza wali kunozunda basinkondonyina akubapa 

chakulya chibotu loko.  

 

Leza upa busongo kucheengele chilaabuchete  

Mulimwi mbungano, chiloto chabo chakali chakuti bajane talakita, pesi chakaboneka 

kachitakonzeki pe kuti bajane mali iizulila kuula talakita. Amweezi amweezi bakali kunoonga 

nibaswanana, bakali kukomba kuti Leza abagwasye mbubanga balagwasya cheengele chabo 

chibe mbuli Leza mbayanda. Chimwi chiindi nibakabungene, bakamvwa aanga Leza 

waambula aabo kati, ‘Ikuti mwakomezya inzila ziya kumyuunda mpawo ndilamupa talakita.’ 

Aboobo basinsondo bakabuka kuvwiilila mujulu mpawo bakakomezya mugwagwa wakali 

makilomita atatu kuti ukonzye kwiindi chikkochikala. Ooyo mwaaka bantu bakabyala zilyo 

zyiingi, nkaambo bakaziba kuti balabelesya zikkochikala kususa zilyo kwiinda kuzibbala 

kumusana. Alimwi bakabona kuti akubelesya zikkochikala, balikunokonzya kubweza zilyo 

chakufwambaana. Bakabweza zyiingi kabatola kuchisambalilo, alimwi teezyakali 

kufwambaana kupusama pe nibasika kuchisambalilo, aboobo bakali kukonzya kuuzya 

amuulo usumpukide. Bantu bakalumba loko mbungano eeyi alimwi bakaleta kunsondo 

impindu yamakwebo aabo. Yakali mali nyiingi! Aawo mbungano niyaka komba kuli Leza kuti 

bayibelesye biyeni mali eeyi, Leza wakabayeezya kuti wakabasyomezezye talakita. Mali 

yakali yakuula talakita!  

● Imbungano yakali kuswaanana amweezi kukombela akubuzya kuli Leza kuti ichite 

nyama nzi. Bakatola chiindi chakumuswiilila.  

● Nibakali kubonaanga babuzigwa zyakuchita anguwe, bakali kufwambaana kuswiilila 

akuchita.  

● Leza wakabapa busongo alimwi wakabagwasya kuula talakita! 

 

Masimpilo Azyakuchita   

● Busongo bwa Leza tabukozyenie pe abwesu. Miyeeyo anzila zyakwe zisumpukide 

loko kwiinda zyesu. Kuti katuyanda kubona cheengele chesu kachisanduka tweelede 

kujana busongo bwa Leza.  

● Leza uyanda kuti tukumbile busongo. Ulabotelwa loko kuti twachita oobo alimwi 

ulatupa busongo bwakwe kawangunukide.  

● Twelede kubona kuti tukkala katuswanana katukumbila Leza. Mpawo, tweelede 

kutola chiindi chakumuswiilila.  

○ Chimwi chiindi Leza ulatupa nzila iisalede loko yakutobelezya.   

○ Chimwi chiindi tweelede kuchita zintu nzitubonaanga ngomuzeezo mubotu. 

Leza ulatutondezya we kuti twasala nzila iitali njiyo. 

● Busongo bwa Leza teensi bwamabambe aacheengele naa nsondo biyo. Mbubwako 

alubo azimwi nzonga ulaswaanana aazyo mubuumi bwako. Bikkila kayindi koyeeya 

aatala akuti mpaali mpoyanda busongo bwa Leza mubuumi bwako. Mpawo, kumbila 

Leza akupe busongo kuli chimwi achimwi. Ba asimpe lyakuti utola mweenya 

wakuswiilila.  

Chiiyo 6b: Manguzu aaLeza  

Mpalamo Mpati: Kuti katuyanda kubona kusanduka kwa cheengele chesu, tuyanda busongo 

amanguzu aaLeza. Tweelede kukombela lugwasyo lwa Leza antoomwe abusongo bwa Leza. 

Twelede kulemeka eezyo Leza nzyawamba kuti tuchite, katusyoma kuti Leza ulachita lyakwe 

bbazu kumabambe aakwe.  

Ndangemusule ya Chiiyo 6a  
● Kuti tusandule cheengele chesu, tweelede kukumbila Leza busongo akuswiilila 

nzyawamba. 

 

Manjililo   
Mumviki yayinda ndakamwaambila lwaano aatala aLeza mbaakapa busongo kumbungano 

yakali kuyanda kuula talakita. Atulange lubo aatala akuti niinzi chakachitwa abantu, akuti 

niinnzi Leza nchaakachita.  

● Bantu mulwaano bakakumbila busongo kuli Leza alimwi bakaswiilila.  

● Leza wakabapa muzeezo wakuti bakomezye mugwagwa. 

● Bantu bakalemeka Leza mpawo bakomezya mugwagwa. 

● Leza wakachita kuti bantu bamucheengele eechi baangunune myoyo yabo akupa 

kunsondo, mpawo bakakonzya kuula talakita.  

 

Leza utupede mukuli wakunyampula mukuyaka bwami bwa Leza. Tweelede kusanguna 

akukumbila busongo bwakwe. Mpawo tweelede kulemeka eezyo nzyatutondeezya kuti 

tuchite. Kansiinga nsondo teeyakakomezya mugwagwa, tebakali kunokonzya pe kuula 

talakita! 

 

Mizeezo Mipati  

Tweelede kulemeka eezyo Leza nzyatutondezya kuti tuchite  

Zyakusule: Naamani wakali mupati wabasilumamba ba Syria. Wakali aabulwazi bwachipele 

alimwi wakayinka kuyobona Elisha musinsimi kuti aponesegwe. 

2 Baami 5:9-14 

Aboobo Naaman wakainka ankalaki wakwiimikila aamulyango wa 

wang’anda ya Elisha. Elisha wakatuma mutumwa kuti akamwaambile kuti, 

‘Koya ukalisanzye tusika musanu atubili mumulonga Jolodani, inyama yako 

ilaboola antoomwe mpawo ulasalazigwa’. Pesi Naaman wakeenda 

kanyemede kawamba kuti, ‘ndalikweetanga ulazwa we aanze kulindime 

ayimikile kunembo lyangu kayita zina lya Mwami Leza wakwe, abikke janza 

lyakwe aawo aalichipele andisilike. Teensi Abana a Pharpar, milonga yamu 

Damascus na, tiikwe meenda mabotu na kwiinda yoonse milonga yamu 

Israel? Nsikonzyi na kusamba mulinjiyo ndipone? Mpawo wakazyunguluka 

wabweeda kanyemede. Mulanda wa Naaman wakayinka kuli nguwe mpawo 

wati, ‘Taata wangu, kaansinga musinsimi wali wakwaambila zimwi zintu 

zipati zyakuchita teewali kunozichita na? Mboobuli mpo buli mbubo kwiinda 

kwaambilwa kuti, “Koya ukasambe usalale”!’ aboobo wakayinka wakulinika 

mumulonga Jolodani tuli musanu atubili, mbuli mbaaka mwaambila muntu 

wa Leza, alimwi nyama yakwe yakaboola antomwe bupya alimwi 

wakasalazigwa waba alukanda lulimbuli lwamulombe muniini. 

● Elisha wakaambila Naaman kuti akasambe tuli musanu atubili mumulonga Jolodani. 

● Aaya makani taakwe nakali kuboneka kaali amutwe pe kuli Naaman. Teensi wakali 

kuyanda pe kuswiilila.  

● Aawo naakazoswiilila Naaman, wakazoponesegwa. 

 

Chimwi chiindi Leza utupa zintu zyakuchita nzituyeeya kuti tazikwe mutwe pe swe. Pesi Leza 

we nga ulamabambe. Tweelde kusanguna kutobelezya malayilile aakwe Ngatupa. Twelede 

kusyoma kuti we Leza ulachita bbazu lyakwe kuti waponia cheengele chesu.  

 

Leza ulayungizya akwiindulula buvule bwakweezya kwesu. 
Swiilila kuli zyakachitika chiindi.  

 

Zintu Zyakuyasya  

Mulibumwi busena, bantu bakalimvwa kuti Leza ulikubapa mulimu wakuti bayakile bantu 

maanda mantuloko aakukkala mucheengele chabo. Bakachita buyandawuzi bwabusena 

oobo. Bakajana maanda alikusika makumi aatatu amusanu, 35 aakalikuyanda kuyakululwa. 

Basinsondo bakabungania zyakubelesya. Bakapeda chiindi chabo kuti bamaninsye mulimu. 

Nibakamanisya ng’anda yakkumi lilamusanu atubili, nikuliboobo, taakwe nibakachilikwe 

zyakubelesya pe. Kwiinda kuti batyompwe myoyo akulengwaana, basinsondo bakayeeya 

kuti bakombe akulyiimya chakulya kwabusiku bomwe. Bakakumbila Leza kuti abagwasye 

kuti bamaninsye mabambe ngibakali basanguna aaya. Nibwakacha kwakaboneka maloli 

mapati akazwide zintu zyakuyasya kaasika mubusena oobo. Akasanguna kuselezya zintu 

eezi. Pesi basinsondo bakaamba kuti taakwe muntu wakali wawula eezi zintu pe. Alimwi 

bakapandulula kuti taakwe walikunokonzya pe kuliiya mali yazeezi zintu. Basimaloli 

bakapandulula kuti zintu eezyo nzeezyo zyakacheede kukuyakwa kwalimwi ganda 

lyakubambila zintu. Alimwi zyalikusowegwa biya kuchitila kuti kujanike busena 

bwakubambila zintu zipya. Bapati bansondo bakabuzya kuti nkaambo nzi nibakasowela eezi 

zintu kunembo lya nsondo. Basimifumbo bakasandula kabaamba kuti, ‘Twali twakatala 

akweenzya moota abobo twayeya kusowela mpawawa kuchitila kuti tubweede 

kufwambaana.’ Mpawo bakayungizya kabaamba kuti eezi zintu wakali mukuli wansondo. 

Aboobo kuti nsondo kiitaziyandi izibweze ikazisowele kumbi. Mpawaawo nsondo yakajana 

zintu zizulila kumaninizya mabambe aakuyaka njiyakali yasanguna – kaatakwe muulo pe.  

 

● Nsondo yakakumbila busongo kuli Leza alimwi bakaswiilila. 

● Leza wakabaambila kuti bayakulule maanda aaboonse bakali kuyanda lugwasyo.  

● Nsondo yakaswiilila ampuayakakonzezya. 

● Nibakaswaana buyumu, bakakomba lubo, akukumbila lugwasyo kuli Leza. 

● Leza wakapa zintu zyakali zyabulila munzila iigambya! Wakachita eezi musule lyakuti 

nsondo yakali yamuswiilila kale akuchita zyoonse nzibakali kukonzya.  

 

Leza kulamubotezya loko kuti twakumbila lugwasyo Lwakwe 
Tuyanda kunjilila kwa Leza kuti tubone busandu. Tweelede kulemeka, pesi twelede lubo 

kukomba kuti Leza atupe busandu muzyiimo. Zimwi zyiimo zisanduka munzila yamaleele! 

Eeli ndisimpe kuzyeengele zyesu antoomwe amubuumi bwesu. 

 

Johani 14:13-14 

Alimwi ndiyochita zyoonse nzimukumbila muzina lyangu, kuchitila kuti Taata 

akalumbayizigwe mu Mwana. Mulakonzya kukumbila nikuba niinzi muzina 

lyangu, alimwi ndiyochichiuta.  

● Jesuwakasyomezya kusandula nkombyo ziyoleta bulemu kuli Leza.  

● Leza uyanda kuti tumukumbile lugwasyo aawo nituyanda kuyaka Bwami 

Bwakwe. Ulatupa eezyo nzitukumbila kuti kazyeeta bulemu kuli Nguwe. 

 

Amuyeeye aatala abusandu mbumuli kuyanda kubona mucheengele chenu. 

(Mukambawusi: lemba aansi zimwi zintu zyabusandu nzyobona kuti zilagwasya cheengele 

chenu.) muyeeya kuti Leza aalakwe anga ulayanda na kubona busandu oobu kabuchitikia 

mucheengele chenu? Nzyakuyaka Bwami bwa Leza na?  

 

Masimpilo Azyakuchita  

Kuti katuyanda kubona busandu mucheengele chesu, tuyanda buspongo bwa Leza 

amanguzu aaLeza. Tuyanda kunjilila kwa Leza. Atutole mweenya wakukumbila Leza kuti 

ayete busandu oobu mucheengele chesu.  

 

Mukambawusi: zulwida mbungano antoomwe munkombyo kuti Leza ayete busandu 

mumabazu aaya mucheengele chenu.  

 

Tulayanda alubo kuti Leza abeleke mumawumi eesu. Ngaali mabazu ngituyanda kuti Leza 

atugwasye? Kulakonzeka kuti mwana wakachija aamunzi naakuti imwi mpango yampuli 

iikolwa loko. Atumane bukambawusi oobu akukomba kuti Leza anjilile. Aakati kesu awumwi 

atutpe kayindi kakuyeeya kuti mpaali mputuyanda kuti Leza anjilile. Antoomwe atusyome 

kuti Leza ulasyomeka kujwi Lyakwe zyakuti Ulatumvwa kunkombyo zyesu.  

 

Mukambawusi: solweda mbungano antoomwe munkombyo kuti Leza ayete busandu 

mumpuli mbuli mbukuli kuyandikana. 

Chiiyo 7a: Nsondo Mubili wa Kkilisito  

 

Mpalamo Mpati: Insondo Mubili wa Kkilisito alimwi nchechibelesyo cha Leza chakweta 

busandu. Muntu woonse mu Nsondo mukoloondo. Boonse beelede kujatikizya mukuyaka 

Bwami bwa Leza akukkutawuka, peepe basololi abalikke.  

 

Ndangemusule yaZyiyo 1-6  

● Bwami bwa Leza nkooko Jesu nkwali Mwami amilawu yakwe nkeiitobelwa. 

● Iswe ampuli zyesu tweelede kulemeka Leza mumabazu woonse aabumi bwesu, 

kubikkilizya akubeleka. 

● Tulakonzya kuyaka Bwami bwakwe mucheengele chesu kwiinda mukkutawukila 

bamwi bantu.   
● Kuti katuyanda kubona zyeengele zyesu kazisanduka, tuyanda busongo amanguzu 

aaLeza.  

 

Manjililo  

Niinzi chinga chilachitika kaansinga nsondo yesu yajalwa? Chilanyontooka na cheengele 

chesu? Balatuzimba na? Kuti pe, mpuchili chibi chitalikweenda kabotu pe!  

 

Kuti katuli kuchita mulimu mubotu, tulaba akuguma bantu kapati zyakuti cheengele 

chilabijilwa loko kuti kwategwa twazwa mubusena oobo. Nkaambo nzi? Nkaambo Nsondo 

nchibelesyo cha Leza chakweeta busandu. 

 

Mizeezo Mipati   

Nsondo mubili wa Kkilisito 

Ba-Efeso 1:22-23a  

Leza wakabikka zintu zyoonse munsi lyamawulu aa [Jesu] akumusala kuti 

azulwide zintu zyoonse kunsondo, mubili wakwe….  

● Nsondo mubili wa Jesu. 

● Mumibili yesu, mpango azizo zichita mulimu kazichitila mutwe.  

● Mulimu we Nsondo, mbuli mubili wa Kkilisito, nkwiinkila kunembo amulimu wa Jesu 

asunu.  

● Leza wakasala kuchita mulimu wakwe wabusandu kwiinda mukubelesya Nsondo. 

Aawo Nsondo niichita mulimu wakwe, We ulalumbayizigwa! 

 

Ayimwi mpango yamubili ninkoloondo  

 I Ba-Korinto 12:12, 14-20 

Mbubo mbuli mubili, nuuba kuluumwi, ulijisi zizo zyiingi, pesi zizo zyoonse 

zyiingi eezi zipanga mubili womwe, mbukubede akulako kuli Kkilisito… nikuli 

boobo mubili tuupangwi aachizo chomwe pesi zyiingi. Lino kuti indyato yati, 

“Nkaambo nsili jaanza aboobo nsili wamubili pe,” taakwe nikunga nkaambo 

kazeezyo yaleka kuba chizo chamubili pe. Akuti kutwi kwati, “Nkaambo nsili 

linso, nsili wamubili pe,” eezyo tazipi pe kuti kutwi kuleke kuba chizo 

chamubili. Kuti mubili woonse waba linso, kulazwayi kuumvwa? Kansinga 

mubili woonse waba kutwi, kulazwa kuli kununkizya? Pesi musimpe Leza 

wakabikka zizo eezi mumubili womwe, achimwi mbuli mbuchiyandikana. 

Kaansinga zyoonse chakali chomwi, mubili walikunozwayi? Mbuli mbukubede 

kuli zizo zyiingi, pesi mubili womwe.  

● Yeeya aatala amubili wako.  

○ Zimwi zizo nziniini, zimwi nzipati.  

○ Zimwi zizo nzibotu, zimwi pe.  

○ Zimwi zizo zilaboneka, zimwi zilisisikide.  

○ Zyoonse zizo zyamubili wako zili aamulimu.  

● TOONSE tuli mpango zyamubili wa Kkilisito. 

● TOONSE tuli aamulimu wakuchita mumubili. 

● Mubili ubeleka kabotu kuti zyoonse zizo zyabeleka kabotu mulimu wazyo.  

o Kuti mubili wako waba ibiyo achisela chazizo zibeleka zimwi kazitabeleki anga 

kulabija loko!  

o (Pa mikozyanisyo - kubulika kwakuboko naa bula…) 

● Kuri kakuli bantu batakwe mulimu ngubali kuchita munsondo, chaamba kuti nsondo 

tiilikweenda kabotu pe mbuli mbiiyelede.  

 

Mpango yoonse yeelede kukkutawuka, pepe biyo bazuluzi 

Ba-Efeso 4:11-12 

Aboobo Kkilisito lwakwe wakapa ba apositolo, basinsimi, bavangeli abayiisyi, 

kuti ape zyakubelesya kubantu Bakwe babelekele mulimu wansondo, kuchitila 

kuti mubili wa Kkilisito uyakwe. 

● Basololi beelede kusimya bantu buti babeleke.  

● Ayimwi mpango yamubili – muna Kkilisito woonse – weelede kuchita mulimu 

wakukkutawuka.  

● Milimu yesu iyaka mubili alimwi igwasya kukomezya Bwami bwa Leza.  

 

Lwaano Lwamukozyanisyo: Bachikomena bayiiya ku Kkutawukila bamwi 

Kunyika ya Indonesia kwakali bakambawusi biingi bakali kubeleka abachikomena.  Nikuba 

kuti bakali kubayiisya amviki amviki, bakali kubaanga batyompwa myoyo akuchedwa 

kwabana Kkilisito kukomena nkubakali aako. Bakayeeya kuti bachikomena bakeelede 

kusanguna kukkutawuka, aboobo bakabikka mulawu wakuti ibiyo aabo bantu bakali 

kukkutawuka mbibakali kuzumizigwa kunjila muzyiiyo zyamviki amviki. Bachikomena biingi 

bakatalika kunjila mumilimu isiyene. Bakachita zyoonse zibika antoomwe kuswayila mpuli 

zilaabuchete mucheengele chabo, kuyiisya bana balaabuchete antoomwe akugwasizya 

kapati mumutabi wabana kunsondo. Mukati kamyeezi miche yakatobela bakambawusi 

bakabona kuti bachikomena aaba bakali baba aakukomena mulusyomo lwabo. Lino bakali 

baziba kuti bakeelede kuti babale Bbayibbele lyabo akukomba. Bakeelede kuti basyome kuli 

Leza kuti abagwasye abalabo bagwasye bamwi.   

● Bachikomena bakasanguna kukkutawuka. 

● Eezi zyakapa kuti balibonene kuti balaluyanda lugwasyo lwa Leza. Bakasanguna 

kubala ma Bbayibbele aabo akukomba. 

● Bakakomena, alimwi bakagwasya Bwami kukomena. 

 

Aawo notalika kubeleka naa kukkutawuka:  

Bulidilano bwako aLeza bulakomena.  

Mubili woonse wa Kkilisito ulasima mpawo uyake Bwami bwa Leza mukuzwidilila.  

 

Masimpilo Azyakuchita   

● Mulimu wa Jesu wakweeta busandu wiinkili kunembo kwiinda mu Nsondo, Mubili 

Wakwe.  

● Muntu woonse munsondo nchizo chikoloondo chamubili.  

● Ayimwi mpango yeelede kiili kukkutawuka munzila iisiyene, peepe biyo basololi.  

 

Mukambawusi: Amuchite kuti basinsondo boonse bakombe antoomwe mutubunga tuniini, 

kabakumbila kut Leza abatondeezye nsondo mbiinga ilagwasya mucheengele. Pa mweenya 

wakuti kube luumuno kamamiminiti azwa aabili kusika kumusanu, mpawpo buzya 

kutubunga ootu kuti nga chilabawo na nchibabonaanga Leza nchicho nchali kwaamba kuli 

mbabo akubatondeezya. Baambile kuti bapati bansondo balazilemba aansi alimwi bachite 

mabambe aaNchito zyaluyando kuti boonse bajatikizye.  

 

Mweelede kubelesya mabambe aa Nchito zya Luyando kuti mubambile Nchito ya Luyando 

KOTANA kambawuka chiiyo 7b.  

Chiiyo 7b:  Kuyaka Bwami Kwiinda Muku 
Kkutawukila  

Mpalamo Mpati: Mbuli nsondo, tweelede kukkutawukila cheengele chesu mbuli 

mbakachita Jesu kulindiswe.  

 

Ndange Musule  

● Bwami bwa Leza nkooko Jesu nkwali Mwami amilawu yakwe nkwiitobelwa.  

● Bwami bukomena aawo bantu biingi nibasika kuzolemeka Leza awaawo bantu 

nibamu lemeka buzwide.  

● Nsondo mubili wa Jesu, mpawo ayimwi mpango ilamulimu wayo wakuchita.  

 

Manjililo   

Bwami bwa Leza bukomena aawo 

1) Bantu biingi nibasanduka kuba bana Kkilisito.  

2) Bantu nibasika kuzolemeka Leza buzwide. 

a) Aaba balakonzya kabali bana Kkilisito balikulemeka mumabazu aabumi 

bwabo woonse.  

b) Balakonzya kabali batali bana Kkilisito pe bachiyiila kupona munzila ya Leza.  

 

Mulimu wansondo mbuli mubili wa Jesu teensi wamuuya biyo pe, amuzijatika amuziboneka 

lubo. Nchikoloondo kucheengele chesu kuti chitabi chimvwa biyo aatala aluyando lwa Leza 

achiyandisyo Chakwe mumabazu abuumi woonse, pesi bazibone. Atulange kuti Bbayibbele 

lituyiisya nzi aatala azeezi.  

 

Mizeezo Mipati  

Jesu wakaza kuzokkutawuka 

Matayo 20:28  

… mbuli kuti Mwana wa Muntu teensi wakazida kuzo kkutawukilwa, pesi 

kuzokkutawuka, akupa buumi bwakwe mbuli muulo kubiingi. 

● Jesu wakaza kuzokkutawuka. 

Ba-Filipo 2:5-7  

Mubulidilano bwenu abamwi, amube amizeezo iikozyania mbuli ya Jesu: 

Ooyo, nansya kali wakali muchiimo chabu Leza lwakwe, taakwe naka lipa 

kweelana aLeza kuti chibe chintu nchakabelesya kuti aligwasye; pesi, 

wakalichita kuti atabi chintu nkaambo owakatola buntu bwamulanda, 

nkaambo wakapangwa muchiimo chamuntu. 

● ‘Kali muchiimo loko chabu Leza’, chaamba kuti, ‘nkaambo wakali Leza.’  

● Nkaambo Jesu wakali Leza, wakatola chiimo chamulanda. Chiimo chabu Leza 

nchaku lkkutawukila.  

Twakafutulwa kuti tuchite milimu mibotu  

Ba-Efeso 2:8-10 

Nkaambo muluse mumwakafutulwa, kwiinda mulusyomo – alimwi eezi 

tazizwi kulindinywe pe, nchipo cha Leza – peepe milimu, kuchitila kuti kutabi 

naba womwe ulidunda. Nkaambo tuli tuli mulimu wamaanza aaLeza, 

twaakanzwa muli Jesu Kkilisito kuti tuchite milimu mibotu, eeyo Leza 

njaakabuka kubambila kuti tuzoiyichite. 

● Twakafutulwa kuti tuchite milimu mibotu.  

● Woonse muntu wakafutulwa weelede kuchita mbuli Jesu mbaakachita. 

Jakobo 1:27 

Lusyomo oolo Leza Taatesu ndwatambula mbuli lusalede lutakwe kampenda 

ndoolu: kulanga bamuchaala abamukabafu muchindi chabo chamapenzi 

akuligwisya kukubisigwa anyika.  

● Leza ulabotelwa nitukkutawuka – oolu ndolusyomo ndwatambula.  

● Ku kkutawukila zyeengele zyesu mu Nchito zya Lundo kutondeezya luyando 

lwa Leza.  

 

Lwaano Lwamukozyanisyo: Chikolo chamu cheengele  

Busena bwa Kagishu, nkadolopo kasofweede kalatwaanda tuyakidwe aamazeng’e azisamu. 

Bwakali ansondo yakali aampango zilikkumi lilamusanu. Musankwa wakali mpango 

yansondo eeyi kali amyaaka 21 yakuzyalwa uutegwa Meshack wakayinka kuyoonjila zyiiyo. 

Wakakuboola kati: “Ndakayiiya kuti kuswiilila mialwu ya Jesu teensi chintu cahkulilsalila pe!”  

Aboobo Meshack abamwi nbakakomba, kababuzya kuli Leza kuiti nga balatondeezya biyeni 

Nchito ya Luyando mucheengele chabo. Nsandulo yakasika: kiwamba kuti bayakile bana 

bamunsondo chikolo chaansi.  

 

Bakasivule vule bakazumina kutola bana babo kuchikolo ‘chipya.’ Katakwe lwiiyo, Meshack, 

amukayintu wamukambawusi bakasanguna kuyiisya bana bali kumi abatatu, boonse 

bakalikwiiyila mung'anda yomwe yansondo alimwi taakwe nibakalikwe zyakukkalila 

akulembela na mabbuku azyakubelesya. Mufolo wa Meshack wakusanguna wakasika 

musule amyeezi musanu ayibili – eyimali yakali US dola lyomwe lyakazwa kumali 

zyakabbadalwa zyachikolo abazyali. 

 

Bakatamba bana bamcheengele alimwi chikolo chakakomena. Bakavula bakalipeda kuyiisya. 

Bana basika mwaanda bayiisyi bakayiisya kabafutatilene awumwi kalangene aabana bakwe. 

Pesi chikolo nichakali chaba amyaaaka yobile chakali chanjila muli bumwi busena bwakali 

amaanda akwiiyila ayinda kkumi.  

 

Mumwaaka wamusanu awumwi, kwakali kwaba bayisi bakali kusika kkumi lilamusanu 

ababili ibakali kufola, babelesi batali bayiisi ibalimusanu, abana bachikolo basika myaanda 

yone iilamakumi aane amusanu 445. Nkaambo kayeeyi milimu, lino kwakaba chikolo 

chasekondali mugunzi lilafwiifwi. Chili aababelesi balikkumi abana bachikolo basika 

makkumi musanu akkumi lyomwe. Imwi ayilayo nsondo yakasanguna busena bwakulelela 

bana batete. Insondo yakusanguna iilya yakakomena yaba ampango makkumi musanu 

akkumi lyomwe. Yakabyala iimbi nsondo iilabantu makumi aane. Ayimwi yazeezi nsondo 

yakabyala zimbi nsondo zibili kuamwunzi asiyene.  

 

Eechi cheengele chakasanduka loko zyakuti bantu bakayeeya kusandula zina lyabusena. 

Kwiinda kutegwa Kagishu (chaamba ‘kafulo’), bakayeeya kuti mbubo batedi Ruita (chaamba 

kuti ‘kugwisya chintu cheeta ntenda'). 

● Nsondo yakaswiilila malayilile aaLeza aakusanguna chikolo chapulayimali.  

● Leza wakaleta bayiiyi bayingi abasikulipeda mulimu. 

● Kusyoma kwabo kwakapa kuti kujanike zikolo zyamisela yoonse, kuzwa kuli 

chabatete kuyosika kusekondali. Zyakapa lubo kuti bantu bayingi bamuzibe Leza.  
 

Leza ulangila kuti awumwi wesu abelesye nikuba niinzi nchatupede  

Matayo 25:14-30 mubufwiifi: 

● Jesu wakaamba lwaano luli aatala amupati wamulimu wakapa babelesi bakwe mali 

zisiyene. Ooyu mwaalumi wakabaambila kuti bamubelesezye mali eeyi kali 

kulweendo. Naakaboola babelesi aaba awumwi wakaamba mbaakabelesya mali. 

Kubabelesi bakabelesya mali kabotu, nikuba kuti yakali nche, wakaamba kuti (v.21 a 

v.23):  

‘Wachita kabotu, yomubelesi mubotu uusyomekede! Wasyomeka kuzintu 

ziniini; ndilakubikka aatala akulanga zintu zipat. Sika uzobotelwe mulukondo 

lwamupati wako!’  

● Wakabijiliwa loko ayooyo mubelesi WAKATABELESYA mali pe, pesi wakayivwikila kuti 

ayibambe, mpawo wakapa mali eeyo kuli umwi mubelesi.  

● Jesu aawa wakalikuyanda kutondeezya kuti awumwi muna Kkilisito weelede 

kubelesya eecho Leza nchamupede kukuyaka Bwami bwa Leza.  

 

Masimpilo Azyakuchita   
● Mulimu we Nsondo mbuli mubili wa Jesu teensi ngwamuuya luzutu, pesi akuzintu 

zijatika ziboneka.  

● Jesu wakaza kuzpokkutawuka, aswebo twelede kukkutawukila bamwi. Leza ulangila 

kuti tubelesye nikuba niinzi nchatupede. 

● Nzila yomwe yaku kkutawuka, nkujatila antoomwe muNchito ya Luyando 

njitwakabamba.  

 
MUKAMBAWUSI: Pa bwiime amalayilile aNchito ya Luyando yakabambwa abapati 
bansondo (kobelesya Nzila ya Mabambe aaNchito ya Luyando), mpawo utambe bantu kuti 
basike babeleke antoomwe. 

Nzila yaMabambe aaNchito yaLuyando 

 

Mbuli Kkomiti amusale Nchito zyaLuyando 

Nchito zyaLuyando nzikoloondo loko mukuyanduula Bwami bwa Leza. Ninzila Nsondo njiinga 

ilamweka aayo Nsondo njiinga ilamweka aayo akupa Mumuni kucheengele akugwasizya kuti 

zyeengele zyesu zibe mbuli Bwami bwa Leza.  

 

Mweelede kusala kabunga kabantu banobamba Nchito zyaLuyando chiindi achiindi. Aaba 

balakonzeka kabali basololi bamu Nsondo yenu naakuti kamwi biyo kabunga. Aaka kabunga 

kano:  

● Swaanana chiindi achindi kukombela kuyandula busongo bwa Leza kuNchito 

zyaLuyando.  

● Bamba Nchito zyaLuyando, akuba achoonzyo chakuti Nchito zyaLuyando eezi 

zyachitwa.  

● Gwasya bantu bamunsondo kuti bajatilane. 

● Langa izyakeenda kabotu akuyeeya kuti njiili iimbi inzila iinga ilachitwa muchiindi 

chiboola.  

 

Zijanika muNchito zyaLuyando (ndangemusule) 
● Zichitilwa kutondeezya luyando lwa Leza.  

- Mpalamo yesu njakutondeezya bantu luyando lwa Leza. Tatuyandi pe kuti 

kube ulimvwa aanga wabelesegwa munzila iitali njiyo, mbuli kuti 

tulabakkutawukila kuti kabaza kunsondo biyo.  

● Zichitwa mukulemeka Leza  

- Tuchita eezyo Leza nzyatutondeezya kuti tuchite, naansya kazibanga tazikwe 

boongo. 

● Ziniini kazili zyuuba  

- Tuyanda kuti iNchito zyaLuyando zyesu zibe ziniini alimwi kazikonzeka 

kuchitwa kuchitila kuti bantu biingi bakonze kunjila akubeleka. 

● Zichitwa katubelesya zyesu zintu 

- Tuyanda kubelesya zintu nzituli aazyo. Eechi nchitondeezyo chibotu 

chaluyando kucheengele chesu. Choonse chiindi aawo nitubelesya nzituli 

aazyo, Leza ulaziyungizya.  

● Zichitwa kwiinda mumanguzu aaLeza.  

- Tulakonzya kumaninwa manguzu kuti twayanda kuchita Nchito zyaLuyando 

katubelesya eesu manguzu. Amukombe mukumbile Leza amupe manguzu 

ngimuyanda.  

● Amubikkilizye bantu biingi mbuli mpumukonzezya.  

- Tuyanda kubikkilizya bantu biingi mbuli mputukonzezya mukati ka Nchito 

zyaLuyando zyesu. Tuyanda kubona mubili woonse wa Kkilisito kuubelesya 

manguzu woonse azipo mukukkuutawuka.  

● Zichitilwa kuti Leza alumbayizigwe 

- Tuayanda kuti bulemu antembawuzyo zyoonse zibweede kuli Leza 

kumamanino aanchito!  

 

Ntaamo zyakutola muku Bambila Nchito zyaLuyando 

 

Ntaamo 1: Kukomba 

● Nkwiinda biyo mumanguzu aaLeza kuti katuyanda kubona busandu kuzyeengele 

zyesu. Twelede kutola chiindi katuli antoomwe chakukomba, naa katuli asimpe kuti 

tuyanda busandu.  

● Amuyeeye aatala azintu nzimunga mulachitila cheengele.  

● Amukombe aatala akuti anga Mulagwasyania na kuti kakuli boobo, mulagwasya 

biyeni. Amutole mweenya waluumuno kamuswiilizya kuti Leza utyeni.  

 

Ntaamo 2: Amusale Nchito   

Kuli nzimwamvwa na kuzwa akuli Leza? Kuti kaliwo ulamuzeezo waNchito yaLuyando, 

amumukumbile aabile bamwi. Kuti Kamuli kubelekela mutubunga tuniini, amuchite kuti 

akamwi kabunga kaabile bamwi mpawo mubunganie mizeezo. Amulangisisye mpindu 

zyamizeezo. 

● Zilagwasya umwi muntu na alimwi kazitondeezya luyando na?  

● Nchiniini kachili chuuba na? chilachitika na muzuba lyomwe?  

● Chilachitika na azintu nzituli aazyo kale?  

● Bantu biingi balakonzya na kujatikizya mulinchicho?  

Antoomwe, amuzuminane kuli eecho nchimumvwa kuti Leza nkuko nkwayobumu zulwida.  

 

Ntaamo 3: Amuchite Mabambe  

Amuzuwisyanie amibuzyo eeyi iitobela. Kuti kakukonzeka, amube awumwi muntu 

uutalembe nsandulo aansi kuchitila kuti tamuzolubi.  

● Ngwani ngumuyanda kugwasya?  

● Niinzi nchimuyanda kuchita?  

● Niinzi chakubelesya nchimuyanda? Nkookuli nkumutakajane zintu eezi? Ngwani 

utakazyeete?   

● Ngwani uutajatikizye mukugwasya? Ngwani uutatambe bamwi boonse?   

● Mulazichita buunsi nzi eezi?  

Ntaamo 4: Kukomba  

Nimwamaninsya kulemaba aansi mbambe eenu, amube achiindi lubo chakukomba. 

Amukumbile Leza kuti amugwasye muumane mulimu ooyo alimwi azuzikizye akwiindulula 

mpindu. Mukombe kuti zina lyakwe lilemekwe.  

 

Ntaamo 5: Amwaabe mabambe woonse ambungano yoonse.  

Amusungwaazye buvule bwabantu kuti bujatikizye. Muchiindi chamviki yomwe naa zibili 

aawo inywe antoomwe ambungano kamuchibambila mulimu ooyu, mweelede 

kamulikukomba kuchitila kuti Leza amugwasye mumulimu ooyu.  

 

Ntaamo 6: Amuchite mulimu 

Chitobela nchakuchita mulimu ngumunooli mwabamba. Musangune zuba eelyo akukomba 

akupeda mulimu wenu kuli Leza, amuyeeye kuti mulikuchita mulimu ooyu kuti mutondeezye 

luyando lwa Leza kucheengele. Amweezye kuba abuntu akulijata kutondezya mpindu 

njimuyanda.  

 

Ntaamo 7: Kulingula  

Musule lyakuchita Nchito yaLuyando, tweelede kulingula musule. Eezi zitugwasya kuti 

twiiye. Takweelede pe kuba mabambe malamfu; mulakonzya biyo kutola maminiti mache 

kamuzuwisyania aatala ayeeyi mibuzyo:  

● Niinzi cheenda kabotu?   

● Nliinzi chateenda kabotu? Nzeezili zinga zilasumpulwa mumabambe aaya?  

● Bantu basika mbabo na mbimwakali kulangila? Kuti pe, nkaambo nzi?  

● Leza walumbayizigwa na?  

 

Ntaamo 8: Ngambo   

Amupe ngambo aatala aNchito ya Luyando ampindu zyayo kunsondo yoonse akumu Yiisi 

wenu Mupati. Amube asimpe lyakulumba akutembawula Leza akuba andinywe 

akumugwasyaa!  

 

Ntaamo 9: Mwiindulule! 


